
Herritik hezkuntza sistemara 
Euskal curriculuma izango dena osatu eta aberasteko, gizarte eragileen ekarpenak biltzen ari da egunotan Udalbiltza 

ASIER ITURRIAGAETXEBARRIA - BILBO Gizarte eragileek eta herritarrek euskal curriculumari egin diezazkioketen ekarpenak biltzeko prozesuari ekin dio ezker abertzaleko hautetsiek kudeatutako Udalbiltzak. Proiektuaren nondik norakoak azaltzen ari dira egunotan curriculumaren atal bakoitzerako jarritako dinamizatzaileak, eta, urte amaierarako, gizarte eragileen ekarpen guztiak bilduta eta antolatuta izan nahi ditu. Gero, pedagogo talde bati igorriko dizkio, euskal curriculumaren inguruan jada eginda dagoen lan teknikoan txertatzeko. Hala, 2006-2007 ikasturterako Euskal Herriko ikastetxeek erabiltzeko moduan izango dute tresna berria. 

Euskal curriculuma sortzeko prozesua urrats sendoak egiten ari da azken hilabeteotan. 1996. urtean, euskal curriculum propioa lantzeko konpromisoa hartu zuten ikastola publikoek eta kontzertatuek, Ikastolen III. Batzarrean. Gerora beste hainbat lan egin ziren. Besteak beste, Euskadiko Autonomia Erkidegoko (EAE), Nafarroako, Espainiako eta Frantziako curriculum ofizialen azterketa egin zuen Ikastolen Konfederazioak, 1998. urtean. Horren ostean, Ikastolen curriculumaren euskal dimentsioa: marko teorikoa lana prestatu zuen.Lan hori izan zen eragileen arteko elkarlana piztu zuena. Ikastolen Konfederazioak egindako txostena aurkeztu zion Udalbiltzari. «Baina euskal dimentsiotik aurrera, euskal curriculumak Euskal Herri osorako baliagarria izan behar dela esan genien. Era berean, euskal curriculuma sortzeko prozesua parte-hartzailea izan behar zela adierazi genien», agertu du Miriam Campos Udalbiltzako kideak eta eragileen parte-hartzea bermatzeko prozesuan nazioartea alorrerako dinamizatzaileak. Horrezaz gainera, arlo publikoen esparrua osatu gabe zegoen, eta Sortzen-Ikasbatuazi egitasmoan sartzea proposatu zioten. Oinarriak eta irizpideak onartu, eta euskal curriculuma sortzeko prozesuan buru-belarri ari da egun. 

Herri mugimendua proiektura batzeko nahia Orduz geroztik egindako lanen artean esanguratsuena Ikastolen Elkarteak egin zuen: 2004. urteko ekainean aurkeztutako Euskal curriculuma: kultur ibilbidea. Adituen ekarpenak lana. Ezagutza bakoitzerako aditu batek euskal curriculumari egindako ekarpenak jasotzen ditu txostenak. Lan hori egiteko, Eusko Jaurlaritzako Hezkuntza Sailaren laguntza izan zuen Ikastolen Elkarteak. Lan teorikoa aurreratuta, beste bi urrats falta ziren: ikastetxeetan diharduten irakasleen ekarpenak jasotzea ikastolen Elkartea eta Sortzen Ikasbatuaz ari dira lan horretan eta gizarte eragileen proposamenak biltzea. Hain zuzen, Udalbiltza orain ari da lan hori egiten. 

«Herri mugimendua sortu nahi dugu, gizarte eragileek ere hezkuntza sistemari bere ekarpena egin diezaioketela ulertu behar dute». Horixe da Udalbiltzako dinamizatzaileek egin beharreko aurreneko lana: gizarte eragileei beraien ekarpena oso baliagarria izan daitekeela ulertaraztea. Orain arte hezkuntzaren alorrean zer egin duten eta aurrera begira zer egin dezaketen galdetzen diete eragileei aurkezpenarekin batera igorritako galdetegian, eta gero, aurrez aurre aurkezten diete egitasmoa, euskal curriculuma osatzeko konpromisoa eskatzearekin batera. Camposek egin ditu bisita batzuk, eta orain arteko harrera «oso ona» izan dela azpimarratu du. «Hasieran, arraroa egiten zaie proiektua, eta beraiek hezkuntzaz ezer ez dakitela esaten dute; baina zer egin dezaketen ikusten dutenean, gustatu egiten zaie». 

Ekarpenak biltzerako orduan, atal banaketa egin dute Udalbiltzakoek, eta atal bakoitzerako dinamizatzaile bana jarri dute. Hauek dira atalak: bizi eredua, ekologia, emakumeak, etorkinak, euskalgintza, euskal nortasuna, gizarte eskubideak, gizarte partaidetza, komunikabideak, kulturgintza, nazioartea eta pentsamendua eta sormena. «Ez dira ikastetxeetako ezagutza zehatzak, baina guk argi daukagu 16-18 urteko neska-mutiko batek balio jakin batzuk izan behar dituela, ikastetxeko urteak amaitzean. Eragileek beren ekarpenekin lagun dezakete gero ezagutza jakinak bihurtuko diren balioak zehazten».Udazkenerako ekarpen guztiak bilduta edukitzea zen Udalbiltzak hasieran zeukan asmoa, baina baliteke urte amaiera arte atzeratu behar izatea. Txostena prestatuko dute bildutako materialarekin, eta ondoren jardunaldiak egingo dituzte. Oraindik zehaztu gabe daukate, baina baliteke aurkezpen jardunaldiak arloka egitea. «Ez da aurkezpen hutsa izango, ekarpenekin amaitzeko azken eztabaida egitea aproposa izan daitekeela deritzogu». Behin Udalbiltzak bere lana bukatuta, pedagogo talde bati igorriko dio, jasotako ekarpenen ondorioak behin betiko euskal curriculumean txerta ditzan. 

SORTZEN-IKASBATUAZEN MINTEGIA 

Konpromisoa eskatuko diete gaur ikastetxe publikoei 

Euskal Herriko ikastetxe publikoetako irakasleei, gurasoei eta langileei euskal curriculuma indarrean jartzeko eta konpromisoak hartzeko eskatuko diete. Sortzen Ikasbatuazek eta Bigabai Iparraldeko ikastetxe publikoetako gurasoen elkarteak mintegia antolatu dute gaurko Eibarren (Gipuzkoa), eta bertan euskal curriculuma sortzeko orain arte egindako lana eta etorkizunean jarraituko beharreko bideak zehaztuko dizkiete. 

Arlo teorikoa eta herritarren ekarpenak lantzen ari dira egunotan Eusko Jaurlaritzako Hezkuntza Saila, Ikastolen Elkartea eta Udalbiltza ari dira lan hori egiten, baina irakasleen konpromisoa izan gabe hankamotz geratzen da proiektua, indarrean jartzea beraien esku dagoelako. Bi urte barru ikastetxeen esku egongo da euskal curriculumaren edukia bilduko duen txostena. «Badakigu zailtasunak izango ditugula, baina denok elkarrekin izanda, aurrera aterako dugu. Euskalduntze prozesuarekin batera, euskal curriculuma arlo estrategikoa dela ulertu behar dugu guztiok», agertu du Sortzen Ikasbatuazeko Juankar Aretxabaletak. Era berean, irakasleen ekarpenak jasotzeko asmoa daukate. «Orain arte oso harrera ona izan du proiektuak irakasleen artean, baina inplikazioa txikia izan da». 

